XIV)
Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:

1.
Apakah perbezaan di antara Kerajaan Negeri sekarang dengan kerajaan yang lepas dari segi pembentukan dan pelaksanaan dasar.

(a)
Sama ada proses permohonan di PBT telah diringkaskan dan atau dipercepatkan.

(b)
Sama ada kadar rasuah telah dikurangkan secara substantial di pelbagai Jabatan Kerajaan Negeri terutamanya PBT. 

Y.A.B. Ketua Menteri: 

1.
Dari segi pembentukan dan pelaksanaan dasar,  Kerajaan Negeri mengamalkan dasar cekap,  akauntabiliti dan telus (competency,  accountability and transparency) dalam pentadbiran negeri.  Sistem urus tadbir yang baik menjadi landasan kerajaan dalam menentukan hak dan peluang yang sama diberikan kepada rakyat untuk mengambil bahagian di dalam aktiviti ekonomi,  perolehan dan kerja-kerja dan juga peluang pemilikan perumahan di negeri ini.  Kerajaan juga mengamalkan dasar terbuka dan telus serta melibatkan pelbagai kumpulan masyarakat termasuk Badan Bukan  Kerajaan (NGO) bagi memastikan Negeri Pulau Pinang dapat mencapai status bandar raya bertaraf antarabangsa satu hari nanti.


(a)
Majlis Perbandaran Seberang Perai (MPSP) sentiasa melakukan perubahan untuk meningkatkan kualiti perkhidmatan yang diberikan. Proses penambahbaikan merupakan satu proses yang berterusan.  Sehubungan itu,  usaha yang terbaru di MPSP adalah pihak Majlis akan terus membenarkan penjaja untuk memasuki tapak perniagaan MPSP sebaik sahaja tempoh bantahan tamat tanpa menunggu kelulusan Majlis Penuh. Selain itu, MPSP kini sedang mengkaji untuk memendekkan tempoh pengeluaran Sijil Pendudukan (OC) dari 14 hari ke 10 hari.

Di Majlis Perbandaran Pulau Pinang (MPPP),  beberapa proses permohonan telah diringkaskan atau dipercepatkan contohnya, dengan pengenalan sistem Pusat Setempat (OSC) bagi cadangan pemajuan baru-baru ini merupakan salah satu langkah positif ke arah peningkatan sistem penyampaian perkhidmatan di semua Pihak Berkuasa Tempatan (PBT). Di antara langkah-langkah yang diambil mempunyai tempoh masa yang ditetapkan untuk memberi ulasan teknikal dan telah ada tempoh dinyatakan secara khusus untuk MPPP membuat satu keputusan terhadap sesuatu permohonan itu seperti berikut:-

(i)
Permohonan kebenaran merancang bagi kaedah Bina Kemudian Jual (BKJ) Projek Impak Tinggi,  Pelaburan Asing dan Projek Kerajaan sama ada secara serentak atau berasingan akan diproses dan diputuskan dalam tempoh empat (4) bulan;

(ii)
Permohonan kebenaran merancang bagi kaedah Jual Kemudian Bina (JKB) sama ada secara serentak atau berasingan akan diproses dan diputuskan dalam  tempoh enam (6 bulan);

(iii)
Permohonan untuk kelulusan Pelan Pecah Sempadan,  Penyerahan dan Pemberimilikan Semula diproses dan diluluskan dalam tempoh empat (4) bulan bagi Bina Kemudian Jual (BKJ) dan enam (6) bulan bagi Jual Kemudian Bina (JKB);

(iv)
Permohonan untuk kelulusan pelan landskap yang dikemukakan kepada Jawatankuasa One Stop Centre (OSC) akan diputuskan dalam tempoh satu (1) bulan;

(v)
Perakuan bagi Sijil Kelayakan Menduduki akan dibuat dalam tempoh tujuh (7) hari bekerja;

(vi)
Ulasan atau pandangan teknikal dikemukakan dalam tempoh 14 hari;

(vii)
Menyediakan baucar bayaran dan menyampaikannya kepada Jabatan Perbendaharaan dalam tempoh tujuh (7) hari dari tarikh penerimaan invois; dan

(viii)
Aduan yang diterima akan diambil tindakan dalam tempoh dua (2) hari dan jawapan akan diberi dalam tempoh tujuh (7) hari.


(b)
Maklumat berhubung kes-kes rasuah disimpan oleh Suruhanjaya Pencegahan Rasuah (SPRM).  Kerajaan Negeri tidak mempunyai maklumat berkaitan.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:

2.
Adakah Kerajaan Negeri berhasrat untuk mempertingkatkan imej dan taraf hidup para penunggang beca yang juga menyumbang kepada industri pelancongan di Pulau Pinang.


(a)
Sama ada Kerajaan Negeri berhasrat menetapkan satu sistem dalam  menguruskan industri beca di Pulau Pinang.

Y.A.B. Ketua Menteri: 

2.
Kerajaan Negeri sememangnya berhasrat untuk mempertingkatkan imej dan taraf hidup para penarik beca yang telah juga menyumbang kepada industri pelancongan di Pulau Pinang.  Kerajaan Negeri kini di peringkat perbincangan untuk  mewujudkan satu sistem yang lebih tersusun bagi menguruskan kebajikan penarik beca di Pulau Pinang.  Terdapat juga cadangan agar semua penarik beca diletakkan di bawah satu pengurusan yang sama bagi memudahkan pihak pengurusan membuat pemantauan dari semasa ke semasa.  Sehingga kini, penarik beca di negeri ini bergerak sendirian dan tidak mempunyai pengurusan yang khusus untuk memantau aktiviti mereka.  Buat masa kini, harga tambang beca adalah berbeza-beza kerana tidak diselaraskan oleh mana-mana pihak.

Kerajaan Negeri juga berhasrat mempertimbangkan cadangan menetapkan satu sistem harga tambang yang standard selain cadangan untuk menyediakan pakaian seragam bagi penarik beca di negeri ini agar kelihatan lebih kemas dan seragam.  Kerajaan Negeri sedang mengambil kira cadangan mewujudkan satu stesen khas bagi membolehkan semua penarik beca meletakkan beca masing-masing di stesen berkenaan serta sebagai hentian bagi mereka merehatkan diri setelah mengangkut penumpang selain cadangan untuk menaik taraf serta menghias beca bagi menarik minat lebih ramai pelancong menggunakan perkhidmatan ini.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:

3.
(a)
Adakah Kerajaan Negeri bersedia memberikan insentif kepada para penunggang beca untuk menaik taraf serta memperkembangkan industri ini. 


(b)
Sama ada Kerajaan Negeri bersedia menaja dan menganjurkan program yang berbagai-bagai seperti pertandingan perhiasan beca, perlumbaan beca dan sebagainya.

Y.A.B. Ketua Menteri: 

3.
(a) 
Kerajaan Negeri kini di peringkat perbincangan untuk mewujudkan satu sistem bagi menguruskan kebajikan penarik beca di Pulau Pinang dan memperkembangkan industri ini dengan mewujudkan sistem yang lebih tersusun. 

Cadangan agar semua penarik beca diletakkan di bawah satu pengurusan yang sama bagi memudahkan pihak pengurusan membuat pemantauan dari semasa ke semasa. Buat masa kini, harga tambang beca adalah berbeza-beza kerana tidak 


diselaraskan oleh mana-mana pihak. Kerajaan Negeri berhasrat menetapkan satu 
sistem harga tambang yang standard selain menimbangkan untuk menyediakan uniform bagi penarik-penarik beca di negeri ini agar kelihatan lebih kemas dan seragam.


Kerajaan Negeri sedang mengambil kira cadangan mewujudkan sebuah stesen khas bagi membolehkan semua penarik beca meletakkan beca masing-masing di stesen berkenaan sebagai hentian bagi mereka merehatkan diri. Selain cadangan untuk menaik taraf serta menghias beca dengan lebih cantik untuk menarik minat lebih ramai pelancong menggunakan perkhidmatan ini. Di samping itu, Kerajaan Negeri berhasrat mengadakan latihan atau kursus kepada penarik beca bagi menyampaikan maklumat-maklumat terkini berhubung industri pelancongan negeri ini selain memberi bimbingan kepada mereka tentang cara berinteraksi dan berurusan dengan para pelancong. Kerajaan Negeri akan bekerjasama dengan pihak NGO dalam merealisasikan hasrat ini.


(b) 
Kerajaan Negeri juga bersedia menganjurkan program-program yang bersesuaian seperti pertandingan menghias beca, perlumbaan beca dan sebagainya demi menarik lebih ramai pelancong atau penumpang untuk menggunakan perkhidmatan beca di negeri ini. Setakat ini, penarik beca telah dilibatkan dalam program membawa pelancong serta agen pelancongan melawat ke kawasan warisan di sekitar Bandar George Town. Kerajaan Negeri turut menganjurkan pertandingan menghias beca semasa penganjuran Pesta Bunga yang lalu.  Kerajaan Negeri sememangnya berhasrat mengadakan lebih banyak program yang melibatkan penarik beca pada masa akan datang dalam usaha memperkembangkan lagi industri ini. 

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:

4.
Apakah tindakan yang diambil oleh Kerajaan Negeri sejak 8 Mac 2009 sehingga masa kini terhadap semua menara telekomunikasi yang haram.  

(a)
Bilakah garis panduan menara telekomunikasi boleh disiapkan dan diumumkan oleh Kerajaan Negeri.

(b)
Adakah kesemua menara telekomunikasi akan dijadikan sah (legitimize) oleh Kerajaan Negeri.

Y.A.B. Ketua Menteri: 

4.
Bagi menara telekomunikasi yang dibina tanpa kelulusan daripada Kerajaan Negeri, notis di bawah Akta Jalan, Parit dan Bangunan 1974 dikeluarkan kepada emunya tanah/pemilik struktur telekomunikasi supaya merobohkan/menurunkan struktur tersebut. Sekiranya notis tidak dipatuhi, dan masih tiada kebenaran/kelulusan daripada Kerajaan Negeri tindakan penguatkuasaan diambil sama ada dengan menurunkan struktur terbabit dan/atau mendakwa empunya/pemilik di Mahkamah.

(a)
Satu ‘Task Force’ telah pun ditubuhkan oleh Kerajaan Negeri untuk meneliti dan mewujudkan satu garis panduan baru untuk diselaraskan dengan garis panduan sedia ada. 

(b)
Semua permohonan untuk membina menara telekomunikasi dikehendaki/perlu mengemukakan pelan kepada Kerajaan Negeri untuk diproses.  Kelulusan akan diberikan sekiranya pelan yang dikemukakan mematuhi dengan garis panduan telekomunikasi yang diguna pakai. Garis panduan baru kini berada dalam peringkat akhir penyiapan dan dijangka akan siap dan dipersetujui MMK dalam tempoh dua (2) bulan. 

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:

5.
Apakah projek atau program kemasyarakatan yang telah dilaksanakan oleh Kerajaan Negeri sejak Mac 2008 sehingga masa kini. 

Y.A.B. Ketua Menteri: 

5.
Projek atau program kemasyarakatan yang dilaksanakan adalah berdasarkan kepada peruntukan yang diluluskan oleh Jabatan Kewangan Negeri melalui Surat Pekeliling Kewangan Bil. 6 Tahun 2008 dan Bil. 3 Tahun 2009.   Secara umumnya terdapat dua (2) bentuk peruntukan iaitu:-


(i)
Projek-projek di bawah maksud Pembangunan P.16 (02) - merujuk kepada projek infrastruktur, keagamaan, ekonomi dan gotong-royong;  dan


(ii)
Projek-projek di bawah maksud Pembangunan P.16 (03) - merangkumi projek-projek khas, latihan khas dan bekalan yang boleh memberi manfaat dan faedah kepada masyarakat dan orang ramai.

Bermula dari Mac 2008 sehingga masa kini pelbagai program dan projek telah dilaksanakan melalui anjuran Pejabat-Pejabat Daerah dan JKKK. Di antara Program dan projek adalah seperti berikut:-

(a)
Program gotong royong;

(b)
Menjalankan kerja-kerja membina/membaiki  longkang,  parit dan jambatan;

(c)
Menjalankan kerja-kerja menurap tar jalan;

(d)
Menjalankan kerja-kerja membaiki surau dan masjid;

(e)
Pemasangan lampu jalan;

(f)
Menganjurkan forum-forum perdana;

(g)
Seminar-seminar kerjaya;

(h)
Program Anak Angkat;

(i)
Pasukan rondaan sukarela oleh JKKK; dan

(j)
Program perkhemahan Ibadah.


Butiran lanjut program dan projek kemasyarakatan adalah seperti di lampiran berkembar.

